
2005EKO URRIAREN 17KO GOBERNU BILKURA

=======================================



Francisco Iribarren Fentanes presidenteordea buru zuelarik, Nafarroako Gobernuak ohiko bilkura egin du. Bertan, besteak beste, Gobernuak ondoko gai hauek onetsi ditu:

INGURUMEN, LURRALDEAREN ANTOLAMENDU ETA ETXEBIZITZA DEPARTAMENTUA

============================================================


Eraikuntzaren kalitatea kontrolatzeko saiakuntza laborategien kreditazioa arautu da

_______________________________________________________________



Nafarroako Gobernuak Foru Dekretu bat onetsi du eraikuntzaren kalitatea kontrolatzeko saiakuntza laborategien kreditazioa arautzeko.

Eraikuntzaren kalitatea kontrolatzeko saiakuntza laborategi kreditatuak dira Eraikuntzaren Antolamenduari buruzko azaroaren 5eko 38/1999 Legearen 14. artikuluan definitzen direnak eta orain onesten den foru dekretuarekin bat eginik dagokion kreditazioa eskuratu dutenak.

Kreditazioaren bidez aitortu egiten zaie laborategiei beren gaitasun teknikoa arlo zehatzetan saiakuntzak eta emaitzen agiriak  egiteko.


Saiakuntza-laborategien kreditazioak bost urteko indarraldia izanen du. Foru Dekretuak biltzen ditu laborategiek bete behar dituzten baldintzak eta kreditazioaren baldintza teknikoak. Halaber, ezartzen du ezinbestekoa izanen dela Kreditazio Liburua edukitzea, beti eguneratua.


Dekretuak arautzen dituen beste alderdi batzuk honako hauek dira: saiakuntzen emaitzen ematea, eduki behar duten informazioarekin; saiakuntzen erregistro eta artxiboa; eta oinarrizko saiakuntzak eta saiakuntza osagarriak.

Eraikuntzaren kalitatea kontrolatzeko saiakuntza laborategiak kreditatzeko organoa Ingurumen, Lurraldearen Antolamendu eta Etxebizitza Departamentua izanen da Nafarroako Foru Erkidegoan eta hari dagokio kreditazioen tramitazioa, ematea, deuseztapen edo berritzea, eta horretarako Herrilan, Garraio eta Komunikazio Departamentuko laguntza teknikoa izango du. Halaber, organo kreditatzaileari dagokio Nafarroan kreditatutako laborategiak inskribatzea Etxebizitza Ministerioaren menpeko Saiakuntza Laborategi Kreditatuen Erregistro Orokorrean.
LEHENDAKARITZA, JUSTIZIA ETA BARNE DEPARTAMENTUA

==================================================


Toki-mailako herri kontsultetarako zenbaketa-akten eta hauteskunde-txartelen ereduak onetsirik

_______________________________________________________________



Nafarroako Gobernuak foru dekretu bat onetsi du gaur Nafarroan antolatzen diren herri kontsultetarako eraketa eta zenbaketa akten eta hauteskunde-txartelen  ereduak onartzeko. Aipatu kontsultak onetsi eta arautzen dituen araudia 27/2002 Foru Legea da, eta harekin bat eginik onetsi du Gobernuak oraingo foru dekretu hau.

Herri kontsultak antolatzen dituzten toki entitateek erabiltzen dituzten hauteskunde-txartel eta gutun-azalak Gobernuak gaur goizean onetsiriko ereduen araberakoak izanen dira (prentsa ohar honi atxikiturik ikusten ahal dira).

Euskararen Foru Legeak aurreikusiriko eremuen arabera, toki entitateek hizkuntza eta formatu hauetan idazten ahalko dituzte hauteskunde-txartel eta gutun azalak:

· Eremu euskaldun: gaztelerazko eta euskarazko erredakzioak onesten dira, bai formatu bananduetan, bai elebidunetan.

· Eremu mistoan: gaztelerazko erredakzioa eta erredakzio elebiduna (gaztelera-euskara), unitate bereiztuetan  aukeran.
· Eremu ez euskaldunean: gazteleraz erredaktatuko da.

Halaber, gaur goizean onetsiriko foru dekretuak ezarri ditu eraketa eta zenbaketa akten ereduak, elebidun (eremu euskaldun eta mistoan) eta gaztelerazkoak (eremu mistoan eta ez euskaldunean) izanen direnak.

Eredu hauek aldaera bat badute herritarrei gai bat baino gehiagoz galdetzeko kontsultak aprobetxatzen dituzten toki entitateendako.

2002. urteaz geroztik kontsulta bakarra

Toki mailako herri kontsultako egiteko aukera zabalik dago Foru Erkidegoan Nafarroako Toki Administrazioaren 6/1990 Foru Legea onetsi zenetik. 2002. urtean araudi berria onetsi zen Nafarroan arlo hau modu zehatzagoan arautzeko.

Laburbilduta, toki entitateek, haiek  nahiz herritarrek proposaturik, mota honetako kontsultak sustatzen ahal dituzte oki arloko gaiei buruz, beti ere Tokiko Ogasunaren gaiak ukitu gabe eta indarreko legeekin bat eginik. Herri kontsultak ezin dira egin hauteskundeak martxan dauden bitartean (tokikoak, Erkidegokoak, Estatukoak edo Europakoak), Estatu mailako erreferendumak egiten direnean edo salbuespen edo setio egoeretan.


Herri kontsulta egiteko erabakia hartu eta gero, sustatzailea den toki entitateak haren ebazpena Nafarroako Gobernuari aurkezten dio eta horrek behar den baimena eskatzen dio Nazioko Gobernuari.

2002. urteaz geroztik, bakarrik Leitzako Udalak hautatu du herri kontsultaren formula hango biztanleek tokiko gai bati buruz zeukaten iritzia jakiteko: aurtengo maiatzean leitzarrei galdetu zitzaien beren udalerrian dauden harrobi batzuen aprobetxamenduari buruz.
INDUSTRIA ETA TEKNOLOGIA, MERKATARITZA ETA LAN DEPARTAMENTUA
============================================================


Etengabeko Lanerako eta Etengabeko Lanbide Heziketa berrantolatzen zuen Foru Dekretua indargabetu da
_______________________________________________________________



Nafarroako Gobernuak Foru Dekretu bat onetsi du Etengabeko Lanerako eta Etengabeko Lanbide Heziketa berrantolatzen zuen otsailaren 13ko 31/1995 foru dekretua indargabetzeko, izan ere, foru dekretu hura egitera bultzatu zuen egoera aldatu baita.


Etengabeko Lanerako eta Etengabeko Lanbide Heziketa berrantolatzen zuen otsailaren 13ko 31/1995 foru dekretuaren helburua zen lanbide heziketa berariazkorik ez duen jendea edo lanbide kalifikazio eskasa duena lanean hasteko gaitzea. Halaber, foru dekretuaren bidez,  teknologia berrien edo birmoldaketa beharren ondoriozko lanbide-moldaketa lortu nahi zen.

Aipatu dekretua onartu zen egoera zehatz bati egokitzeko: Europako Gizarte Fondoan Europako Batasunak egindako aldaketak; Lanbide Heziketa eta Lanbideratze Plan Nazionala arautzen duen maiatzaren 3ko 631/1993 Errege Dekretuaren aurreikuspenak; garai hartako Hezkuntza eta Kultura eta Industria, Turismo, Merkataritza eta Lan Departamentuen egitura organikoa; eta Nafarroako Foru Erkidegoko Etengabeko Lanbide Heziketaren Plana eratzen zuen martxoaren 8ko 89/1993 Foru Dekretuaren aplikaziotik ateratako eskarmentua.

Hau guztia aldatu da eta arlo honetako zenbait transferentzia izan dira eta Nafarroako Enplegu Institutua eratu da. Horregatik Gobernuak egoki jotzen du 31/1995 Foru Dekretua indargabetzea.

1.500.000 euroko dirulaguntza onetsi da Medikuntzaren Ikerkuntza Aplikaturako Fundazioarentzat 
_______________________________________________________________



Nafarroako Gobernuak baimena eman dio Industria eta Teknologia, Merkataritza eta Lan Departamentuari 1.500.000 euroko dirulaguntza eman diezaion Medikuntzaren Ikerkuntza Aplikaturako Fundazioari, ikerkuntza, garapen eta berrikuntzarako dirulaguntzak arautzen dituen araudiaren babespean.


Dirulaguntza hauek 2005. urtean zehar emanen dira, behin-betiko Ebazpena onetsi eta gero.

704.243 euroko gastua onetsi da ikerkuntza, garapen eta berrikuntza proiektuetarako dirulaguntzen zain dauden eskariak tramitatzeko
_______________________________________________________________



Nafarroako Gobernuak baimena eman dio Industria eta Teknologia, Merkataritza eta Lan Departamentuari 2006, 2007, 2008. urteetarako gastuak konprometitzeko, ikerkuntza, garapen eta berrikuntza proiektuetarako dirulaguntzen zain dauden eskariak tramitatzeko helburuz. Gastua 704.243,24 eurokoa da, zehatz-mehatz.
2,6 milioi euroko gastua onetsi da makineria eta equipamendua erosteko dirulaguntzen zain dauden eskariak tramitatzeko
_______________________________________________________________



Nafarroako Gobernuak 2,6 milioi euroko gastua onetsi du makineria eta ekipamenduak erosteko dirulaguntzen zain dauden eskariak tramitatu ahal izateko.


Baimen hau beharrezkoa da, izan ere, gastua hainbat urtetan egitekoa baita. Zehatz-mehatz, 1,9 milioi euro 2006ko aurrekontuen kargura emanen dira eta 699.000 euro 2007an.

NEKAZARITZA, ABELTZAINTZA ETA ELIKADURA DEPARTAMENTUA

=======================================================


Zangozako Udalarena den 3.034 m2ko herrilurra desafektatzea onetsi da 
_______________________________________________________________



Nafarroako Gobernuak Zangozako Udalarena den 3.034 m2ko herrilur baten desafektazioa onetsi du jabetza partikularrekoa den beste lur batekin trukatzeko xedez.


Aipatu lur hori “El Sasillo” bazterrean kokatzen da eta “Naranjuez” parajean kokaturiko 6.054 m2ko beste lur batekin trukatuko da. Azken honen jabetza partikularra da eta trukaketaren helburua da Zangozako Eskualdeko zabortegia kokatzen den lurraren jabetza osoa eskuratzea.

KULTURA ETA TURISMO

====================

Gobernuak aldatu du Xabierko Frantziskoren Bosgarren Mendeurrena Antolatzeko Batzordearen osaketa
_______________________________________________________________



Nafarroako Gobernuak aldatu du gaur goizean harturiko erabaki baten bidez Xabierko Frantziskoren Bosgarren Mendeurrena Antolatzeko Batzordearen osaketa. Jakina denez Mendeurrenaren ekitaldiak heldu den abenduaren 3an hasi eta 2006. urtean zehar garatuko dira.


Gobernuak hartu erabakiaren ondoren honelaxe geldituko da Batzordea:

· Presidentea, Kultura eta Turismo kontseilaria.

· Presidenteordea, Presidenteak izendatzen duen pertsona Batzordeko kideen artean.

· Iruñeko Artzapezpikuak edo hark izendatutako ordezkoa.

· Xabierko Santutegiko errektorea.

· Xabierko Alkatea

· Toki Administrazioko kontseilari eta Gobernuko eleduna edo hark izendatutako ordezkoa.

· Herrilan, Garraio eta Komunikazio kontseilariak edo hark izendatutako ordezkoa.

· Kultura zuzendari nagusia

· Turismo zuzendaria nagusia

· Komunikazio zuzendari nagusia

· Idazkaria: Nafarroako Gobernuko Protokolo eta Argitalpenen Zerbitzuko zuzendaria.
